
ᐱᒋᐊᕐᓂᖓ 
 
ᐅᖃᖅᑎᑦᑎᔨ, ᑲᓇᑕᒥᐅᑦ ᖃᐅᔨᕙᓪᓕᐊᓕᕐᒪᑕ ᓄᓇᕗᒥᐅᓄᑦ ᖃᐅᔨᒪᔭᐅᔪᑐᖃᕐᒥᒃ: ᓄᓇᕗᑦ ᐃᓂᒃᓴᐅᓕᕐᒪᑦ 
ᐅᓪᓗᒥᐅᓕᖅᑐᖅ.  ᖁᔭᓐᓇᒦᕈᑎᒋᓪᓗᒍ "ᖁᒻᒧᑦ ᕿᕕᐊᕆᑦ ᐅᑭᐅᖅᑕᖅᑐᕐᒧᑦ" ᑕᓚᕖᓴᒃᑯᑦ 
ᑲᔪᖏᖅᓴᐅᑕᐅᖃᑦᑕᖅᑐᖅ, ᑲᓇᑕᒥᐅᑦ ᖃᐅᔨᕙᓪᓕᐊᓕᖅᑐᑦ ᓄᓇᕗᑦ ᐅᓄᖅᑐᒻᒪᕆᖕᓂᒃ ᐱᕕᒃᓴᖃᕐᓂᖓᓂᒃ.  
ᐱᕕᒃᓴᕆᔭᐅᔪᑦ ᑭᒡᓕᖃᕋᑎᒃ ᓄᓇᕗᑦ ᑲᔾᔮᕐᓇᕐᓂᖓᓄᑦ. 
 
ᓄᓇᕗᑦ ᐃᒃᐱᒋᔭᐅᕙᓪᓕᐊᑐᐃᓐᓇᓕᖅᐳᖅ ᐅᔾᔨᕆᔭᐅᕙᓪᓕᐊᓪᓗᓂ - ᐃᒻᒪᖄ ᐱᔾᔪᑎᒋᓪᓗᒍ 
ᐱᓇᓱᐊᕈᓯᕆᓚᐅᖅᑕᑦᑎᓐᓂ ᓴᖅᑭᑕᐅᓚᐅᕐᒪᑦ ᓄᓇᕐᔪᐊᕐᒥ ᐅᑭᐅᖅᑕᖅᑐᕐᒧᑦ ᐊᕐᕌᒍᖁᑎᒋᔭᐅᓂᖓ, 
ᐃᓕᓴᕐᓯᕙᓪᓕᐊᔪᑦ ᓄᓇᕗᑦ ᐱᒻᒪᕆᐅᔪᒥᒃ ᐱᓕᕆᖃᑕᐅᓂᖓᓂᒃ ᑲᓇᑕᐅᑉ ᓄᓇᖁᑎᒋᓂᖓᓂᒃ ᐅᑭᐅᖅᑕᖅᑐᖅ, 
ᐅᕝᕙᓘᓐᓃᑦ ᐃᒻᒪᖄ ᐱᔾᔪᑎᒋᓪᓗᒍ ᐊᓕᐊᓇᐃᒍᓱᒍᑎᖃᕐᓂᖏᓐᓄᑦ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕕᒃᓴᐅᔪᓂᒃ 
ᐅᔭᕋᖕᓂᐊᕐᓂᒃᑯᑦ, ᐳᓚᕋᑦᑐᓕᕆᓂᒃᑯᑦ ᐊᒻᒪ ᓂᐅᕐᕈᑎᒃᓴᓂᒃ ᐃᖃᓪᓕᐊᕐᓂᒃᑯᑦ. 
 
ᓄᓇᕗᑦ ᐊᖅᑯᓵᕐᓯᒪᓕᖅᐳᖅ ᑮᓇᐅᔭᓕᐅᕈᑎᐅᓇᓱᐊᖅᑐᑦ ᐱᓕᕆᐊᖃᕐᓂᕐᒥᒃ ᐅᓄᖅᑐᓂᒃ ᑮᓇᐅᔭᓂᒃ 
ᕿᑐᕐᖏᐅᖅᑎᑦᓯᒐᓱᐊᖅᑎᓂᒃ ᑲᔪᖏᖅᓴᐃᓕᖅᑐᖅ ᐊᒻᒪ ᓴᖅᑭᑦᑎᕙᓪᓕᐊᓪᓗᑎᒃ ᓄᑖᓂᒃ ᐱᕕᒃᓴᐅᔪᓂᒃ ᐊᒻᒪ 
ᐊᑭᓕᕐᓱᖅᑕᐅᑦᑎᐊᖅᑐᓂᒃ ᐃᖅᑲᓇᐃᔮᒃᓴᓂᒃ ᓄᓇᕗᒥᐅᓄᑦ.  ᐅᓄᕐᓂᖅᓴᐅᔪᑦ ᐅᓪᓗᒥᐅᓕᖅᑐᖅ ᓄᓇᕗᒥᐅᑕᐅᔪᑦ 
ᐃᖅᑲᓇᐃᔭᓕᖅᑐᑦ ᐊᕐᕌᒍᓂᑦ ᐊᓂᒍᕐᓯᒪᔭᑦᑎᓐᓂᑦ.    ᓄᓇᕗᒥᐅᑕᐅᔪᑦ ᖃᓄᐃᑦᓯᐊᕐᓂᖅᓴᐅᓕᕐᖢᑎᒃ ᐊᒻᒪ 
ᖁᕝᕙᓯᖕᓂᖅᓴᓂᒃ ᐃᓕᓐᓂᐊᖅᑕᒥᖕᓂᒃ ᐱᔭᕆᕐᓯᕙᓪᓕᐊᓂᖅᓴᐅᓕᕐᖢᑎᒃ.  ᓄᓇᓕᖁᑎᕗᑦ ᓴᓐᖓᒃᑎᑉᐸᓪᓕᐊᓪᓗᑎᒃ 
ᐃᓐᓄᒃᑕᐅᕙᓪᓕᐊᓪᓗᑎᒃ ᑕᒪᒃᑯᐊ ᓄᓇᕗᒥ ᐱᓕᕆᕕᒃᓴᐅᔪᑦ. 
 
ᐅᖃᖅᑎᑦᑎᔨ, ᓴᖅᑭᓪᖢᓂ 2007-ᒥ ᑲᓇᑕᒥ ᐅᑭᐅᒃᑯᑦ ᐱᓐᖑᐊᕕᒡᔪᐊᕐᓂᖃᕐᓂᖅ, ᑲᓇᑕᒥᐅᑕᐅᔪᑦ 
ᐃᓕᓴᕐᓯᓂᖃᓕᓚᐅᖅᐳᑦ ᓄᓇᕗᒥᐅᑦᑕᐅᔪᑦ ᐊᖏᔪᕐᔪᐊᒥᒃ ᐱᓐᖑᐊᕈᓯᖃᑦᓯᐊᕐᓂᖏᓐᓂᒃ.  ᒫᓐᓇᕋᑖᖑᓚᐅᖅᑐᖅ 
ᕗᐊᐃᑦ ᕼᐅᔅᒥᓐᖔᓚᐅᕋᒪ, ᐱᖃᑎᒋᓪᓗᒋᑦ ᓯᕗᓕᖅᑎ ᐊᒻᒪ ᒥᓂᔅᑕᖓᑦ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, 
ᐃᓐᓇᑐᖃᓕᕆᔨᒃᑯᑦ ᐊᒻᒪ ᒪᒃᑯᒃᑐᓕᕆᔨᒃᑯᑦ, ᓴᖅᑭᔮᖅᑎᑦᓯᔪᓐᓇᓚᐅᕐᒪᑕ ᐱᓐᖑᐊᒃᑲᒻᒪᕆᐅᔪᓂᒃ ᐊᔾᔨᐅᖏᑦᑐᓂᒡᓗ 
ᓄᓇᕗᑦ ᐃᓕᖅᑯᓯᖓᓂᒃ.  ᐅᐱᒋᕙᕗᑦ ᓄᓇᕗᒧᑦ ᐱᓐᖑᐊᕆᐊᖅᑐᓚᐅᖅᑐᑦ ᐱᓕᕆᑦᓯᐊᕐᓂᖃᓚᐅᕐᒪᑕ ᐊᒻᒪ 
ᖁᔭᒋᓪᓗᑎᒍ ᐊᒃᓱᒻᒪᕆᐅᔪᖅ ᐅᕙᑦᑎᓐᓂᒃ ᐅᐱᒍᓱᒃᑎᑦᑎᓚᐅᕐᒪᑕ. 
 
ᓵᓚᒃᓴᐅᑎᖃᕐᖢᑎᒃ ᐃᓄᐃᑦ ᐱᓕᕆᔪᓐᓇᑦᑎᐊᕐᓂᖏᑎᒍᑦ ᐊᒻᒪ ᓄᓇᕗᑦ ᓄᓇᒥᐅᑕᓂᒃ ᐊᔪᕐᓴᖏᓐᓂᖓᓄᑦ, 
ᓇᓗᓇᕈᓐᓃᖅᓱᖅ ᐊᖅᑯᑎᖃᕐᓂᐊᓕᕋᑦᑕ ᓯᕗᓂᒃᓴᒥ ᐱᔪᓐᓇᑦᑎᐊᖅᑐᒥᒃ. 
 
ᓯᕗᓂᒃᓴᒧᑦ ᖃᐅᒪᑦᓯᐊᖅᑑᔭᕋᓗᐊᕐᖢᓂ, ᑭᓯᐊᓂᓕ, ᐃᔨᒋᔭᕆᐊᖃᕋᑦᑎᒍ ᓄᓇᕗᑦ ᓵᓐᖓᔭᖓ 
ᐃᖅᑲᓇᐃᔭᕋᓱᐊᖅᑎᓪᓗᑕ ᐱᐅᓂᖅᓴᒥᒃ ᖃᐅᒃᐸᖃᖁᓪᓗᑕ.  ᑲᑎᒪᔨᐅᖃᑕᐅᔪᑦ ᒪᓕᒐᓕᐅᖅᑎᓄᑦ ᖃᐅᔨᒪᑦᓯᐊᖅᑐᑦ 
ᒐᕙᒪᒃᑯᕗᑦ ᐊᖏᔪᒻᒪᕆᐊᓗᖕᒥᒃ ᐊᒃᓱᕈᕐᓇᖅᑐᒥᒃ ᓵᓐᖓᒃᓯᓕᕐᒪᑕ ᐊᖑᒻᒪᑎᖁᓪᓗᒋᑦ ᖃᐅᑕᒫᕐᓯᐅᑎᓄᑦ 
ᑭᓐᖒᒪᔭᐅᔪᓄᑦ ᓄᓇᕗᒥᐅᑕᐅᔪᓄᑦ. 
 
 

ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 
 
ᐅᖃᖅᑎᑦᑎᔨ, ᓵᓐᖓᒃᓯᕋᑦᑕ ᐊᒃᓱᕈᕐᓇᖅᑐᒻᒪᕆᐅᔪᓂᒃ ᐊᒃᓱᕈᕐᓇᕐᓗᑎᒡᓗ ᐃᓱᒪᓕᐅᕈᑕᐅᔭᕆᐊᖃᕐᓂᐊᖅᑐᑦ 
ᑭᐅᔾᔪᑕᐅᖢᑎᒃ ᐊᒻᒪ ᑲᒪᑦᓯᐊᕐᓗᑎᒃ ᒐᕙᒪᐅᓗᑎᒃ. 
 
ᑕᐃᒪᓐᓇ ᐋᖅᑭᒡᓯᒪᓂᖃᕐᓗᓂ ᓴᖅᑭᑦᑎᕕᒋᓕᖅᐸᑦᓯ 2007/08-ᒧᑦ ᑮᓇᐅᔭᖅᑐᕈᑎᒃᓴᑦᓄ ᑐᕈᒫᖅᑐᓂᒃ. 
ᒐᕙᒪᕗᑦ ᐃᔨᒋᓂᖅᓴᐅᑎᓪᓗᒍ ᓯᕗᒧᐊᒃᑎᑦᓯᓂᕐᒥᒃ ᖃᐅᒪᑦᓯᐊᖅᑐᒥᒃ ᐊᒻᒪ ᐊᑐᖅᑕᐅᔪᓐᓇᑦᓯᐊᖅᑐᒥᒃ 
ᓯᕗᓂᒃᓴᖃᕐᓂᕐᒥᒃ, ᑖᒃᑯᐊ ᐊᕐᕌᒍᒋᔭᑦᑎᓐᓂ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ ᑐᓐᖓᕕᖃᑦᓯᐊᖅᑐᑦ ᑲᒪᑦᓯᐊᕐᓗᑕ 
ᐃᓱᒪᓕᐅᕈᓐᓇᖁᓪᓗᑕ ᐅᓪᓗᒥ ᑲᔪᓯᑎᑦᑐᓐᓇᕐᓂᐊᕋᑦᑎᒍ ᓯᓐᓇᒃᑐᐊᕆᔭᕗᑦ ᖃᐅᒃᐸᒧᑦ.  ᐊᒻᒪ ᑖᓐᓇ ᐃᒪᓐᓇ 
ᑐᑭᖃᖅᑐᖅ ᐅᖓᑖᓄᐊᕈᔾᔨᖃᑦᑕᖏᓪᓗᑕ ᑮᓇᐅᔭᖅᑖᕆᕙᒃᑕᑦᑕ. 
 
ᓇᓗᓇᐃᕐᓯᖅᑲᐅᒐᒪ ᑮᓇᐅᔭᐃᑦ ᖃᓄᐃᓕᖓᓚᐅᕐᒪᖔᑕ ᓄᕕᐱᕆᐅᕋᑖᓚᐅᖅᑐᒥ, ᒐᕙᒪᑦᑕ ᑮᓇᐅᔭᓂᒃ 
ᐊᑐᖅᑐᒃᓴᖏᓐᓂᒃ ᐅᖓᑕᐅᔾᔨᖃᑦᑕᕐᓂᖏᑦ ᓄᖑᑦᓯᕙᓪᓕᐊᓂᐅᕗᖅ.  ᐊᔾᔨᒌᖏᓕᖅᐸᓪᓕᐊᑐᐃᓐᓇᖅᑎᓪᓗᒋᑦ 

ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᐊᒻᒪ ᐊᑭᓕᐅᑎᒋᕙᒃᑕᕗᑦ ᐊᑭᓕᒃᓴᓂᒍᑎᒋᒐᑦᑎᒍ, ᑕᐃᒪᓐᓇ ᑭᒡᓕᓕᐅᕆᓂᐊᕐᒪᑦ 
ᐱᔨᑦᓯᕈᑎᒋᔭᕆᐊᖃᖅᑕᑦᑎᓐᓂᒃ ᐊᒻᒪ ᐱᓕᕆᐊᒃᓴᐅᔪᓂᒃ ᐱᔨᑦᓯᕈᑕᐅᓗᑎᒃ ᓄᓇᕗᒥᐅᑕᐅᔪᑦ ᑭᓐᖒᒪᔭᖏᓐᓄᑦ.  
ᑕᐃᒪᓐᓇ ᐊᑭᓕᒃᓴᖃᐃᓐᓇᕐᓂᐊᖅᐸᑕ ᑲᒪᑦᓯᐊᕋᔭᖏᑦᑑᒐᔭᕋᑦᑕ. 
 
ᐊᓂᔭᕆᐊᖃᓕᕋᑦᑕ ᐊᑭᓕᒃᓴᓂᖃᑦᑕᕐᓂᕐᒥᑦ ᒐᕙᒪᒃᕗᑦ ᐱᔨᑦᓯᖁᓪᓗᒋᑦ ᓄᓇᕗᒥᐅᑕᐅᔪᓂᒃ 
ᐱᔨᑦᓯᕈᑎᒋᔭᕆᐊᖃᖅᑕᖏᓐᓄᑦ.  ᑕᐃᒪᓐᓇ ᑖᒃᑯᐊ ᑮᓇᐅᔭᖅᑐᕈᑎᒃᓴᐃᑦ ᑐᓐᖓᕕᖃᕐᓯᒪᕗᑦ ᑭᖑᓂᑦᑎᓐᓂ 
ᐱᓕᕆᔭᐅᒐᓱᐊᖃᑦᑕᕐᓯᒪᔪᓂᒃ ᓴᓐᖓᒃᑎᑉᐹᓪᓐᓕᖁᓪᓗᒍ ᑮᓇᐅᔭᖁᑎᖏᑦ ᓄᓇᕗᑦ.  ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, 
ᐱᐅᓯᒋᐊᖅᑎᑦᓯᓂᐊᖅᑐᒍᑦ ᐱᓕᕆᕕᐅᑉ ᐃᓗᐊᓂ ᒥᐊᓂᕐᓯᔾᔪᑎᓄᑦ ᐱᐅᓯᕆᔭᐅᕙᒃᑐᓂᒃ ᑕᒪᒃᑯᐊ ᑮᓇᐅᔭᓄᑦ 
ᐊᑐᕆᐊᑐᖏᑦᑐᑦ ᐊᑭᓕᕐᓱᖅᑕᐅᖁᓇᒋᑦ ᐊᒻᒪ ᑮᓇᐅᔭᐃᑦ ᐊᑐᐃᓐᓇᕈᖁᓪᓗᒋᑦ ᐱᔨᑦᓯᔭᕈᑕᐅᔭᕆᐊᓕᖕᓄᑦ ᐊᒻᒪ 
ᐃᑲᔪᖅᓯᔾᔪᑕᐅᔭᕆᐊᖃᖅᑐᓄᑦ ᓂᕈᐊᖅᑎᒋᓯᒪᔭᑦᑎᓐᓄᑦ. 
 
ᑕᒪᓐᓇ ᐃᓚᖏᓐᓄᑦ ᑐᓴᕐᓂᕆᔭᐊᓗᐊᖏᑦᑐᒡᓴᐅᔪᒐᓗᐊᖅ, ᑭᓯᐊᓂᓕ, ᐱᒻᒪᕆᐅᖕᒪᑦ ᒐᕙᒪᕗᑦ ᒪᑐᐃᖓᑦᓯᐊᖁᓪᓗᒍ 
ᐊᒻᒪ ᓱᓕᖁᓪᓗᒍ ᐃᓄᖁᑎᒋᔭᖏᓐᓄᑦ ᐱᔨᑦᓯᖅᑕᖏᓐᓄᑦ.  ᐊᒃᓱᕈᕐᖢᑕ ᓴᖅᑭᔮᑦᑎᐊᕈᒪᕗᒍᑦ ᐊᒻᒪ 
ᑭᐅᔪᓐᓇᑦᑎᐊᕐᓗᑕ ᓄᓇᕗᒥᐅᑕᐅᔪᓄᑦ, ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐊᒻᒪ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑖᒃᑯᐊ 
ᑮᓇᐅᔭᖃᖅᑎᑦᓯᕙᖕᒪᑕ 90%-ᖏᓐᓂᒃ ᑮᓇᐅᔭᖅᑖᕆᕙᒃᑕᑦᑕ. 
 
ᑮᓇᐅᔭᖅᑐᕈᑎᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎ ᑲᓇᑕᒥ ᐅᕙᑦᑎᓐᓄᑦ ᓇᓗᓇᐃᕐᓯᑦᑎᐊᓚᐅᖅᑐᖅ ᑕᐃᒪᓐᓇ 
ᓂᕆᐅᒋᔭᖃᕐᓂᖓᓂᑦ ᐅᕙᑦᑎᓐᓂᑦ.  ᓄᑖᓂᒃ ᑮᓇᐅᔭᓕᕆᔾᔪᑎᓄᑦ ᐱᐅᓯᖅᑖᕆᔭᖏᑦ ᐅᖃᐅᑕᐅᓯᒪᕗᑦ ᑕᕝᕙᓂ 
ᐊᑐᕈᒫᖅᑕᓂᒃ, ᓴᓐᖏᔪᒥᒃ ᐊᐅᓪᓚᖅᑎᑦᓯᓕᖅᑐᒍ ᐋᑐᐊᒧᑦ ᐊᒃᓱᕈᕐᖢᑕ ᐱᓕᕆᓇᓱᐊᕋᑦᑕ ᒪᓕᒐᓱᐊᕐᖢᑎᒍ. 
 
 
ᐊᑭᓕᕐᓱᐃᔾᔪᑎᓄᑦ ᐸᕐᓇᐅᑎᑦ 
 
ᐅᖃᖅᑎᑦᑎᔨ, ᓇᓗᓇᐃᓚᐅᖏᓐᓂᓐᓂ ᓄᑖᖑᔪᑦ ᐋᖅᑭᒋᐊᕈᑕᐅᓂᐊᖅᑐᑦ, ᓯᕗᓪᓕᕐᒥ ᓇᓗᓇᐃᖅᑳᓚᐅᑲᒡᓚᒃᑲ 
ᐊᑭᓕᕐᓱᐃᔾᔪᑎᓄᑦ ᐸᕐᓇᐅᑎᒋᔭᕗᑦ ᐊᕐᕌᒍᒧᑦ ᐊᒡᒋᖅᑐᒧᑦ. 
 
ᑕᕝᕙᓂ 2007/08-ᒥ, ᒐᕙᒪᕗᑦ ᐊᑐᕐᓂᐊᖅᑐᑦ $895 ᒥᓕᐊᓐᓂᒃ ᐱᓕᕆᐊᓄᑦ ᐊᒻᒪ ᐱᔨᑦᓯᕈᑎᓄᑦ 
ᓯᕗᓪᓕᐅᑎᔭᐅᓯᒪᔪᓄᑦ ᓄᓇᕗᒧᑦ.  ᐊᑐᕐᓂᐊᕐᒥᔪᑦ $92 ᒥᓕᐊᓐᓂᒃ ᐊᑭᑐᔪᓄᑦ ᐱᓕᕆᔾᔪᑕᐅᓗᑎᒃ ᓄᓇᕗᑦ 
ᐃᓗᐊᓂ. 
 
ᒥᒃᓴᐅᓴᒃᓯᓯᒪᕗᒍᑦ ᐊᑭᓕᐅᑎᖃᕐᓂᐊᕐᓂᑦᑎᓐᓂᒃ ᐃᒻᒪᖄ $22 ᒥᓕᐊᓐᓂᒃ ᐊᐅᓚᔾᔪᑎᓄᑦ ᐊᒻᒪ 
ᐋᖅᑭᐅᒪᐃᓐᓇᕈᑎᓄᑦ ᐊᑭᓕᒐᒃᓴᖏᓐᓄᑦ ᐊᑭᑐᓂᖅᓴᐅᓪᓗᑎᒃ ᐊᕐᕌᓂᓂᑦ ᐊᑐᓚᐅᖅᑐᓂᑦ.  ᑖᓐᓇ 
ᐊᖏᔪᐊᓗᖅᑰᔨᔪᒐᓗᐊᖅ, ᑭᓯᐊᓂᓕ ᐊᖑᒻᒪᑎᖏᑦᑐᖅ ᐊᑐᕆᐊᖃᖅᑕᖏᓐᓂᒃ ᓄᓇᕗᑦ.  ᐱᔾᔪᑎᒋᓪᓗᒍ ᑕᒪᓐᓇ, 
ᒥᒃᓴᐅᓴᒃᓯᓯᒪᕗᒍᑦ ᐊᒥᒐᕐᓯᓂᐊᕐᓂᑦᑎᓐᓂᒃ $6.6 ᒥᓕᐊᓐᓂᒃ ᐊᕐᕌᒍᒧᑦ 2007/08. 
 
ᐊᑭᓕᒃᓴᓂᖕᓂᐊᕋᓱᒋᓪᓗᑕ ᓂᕆᐅᒃᑲᓗᐊᖅᑎᓪᓗᑕ, ᐊᑲᐅᓯᕚᓪᓕᕐᓇᖅᐳᖅ ᖃᐅᔨᒪᓪᓗᑕ ᓅᑉᐸᓪᓕᐊᓂᑦᑎᓐᓂᑦ 
ᑕᒪᐅᖓᑦᓯᐊᖅ.  ᓴᖅᑭᑎᒃᑲᒃᑭᑦ ᒐᕙᒪᒃᑯᑦ ᓄᕕᐱᕆᒥ ᑮᓇᐅᔭᐃᑦ ᑎᑎᕋᕐᓯᒪᓂᖏᑦ, ᓂᕆᐅᓚᐅᖅᑐᒍᑦ $8.7 
ᒥᓕᐊᓐᓂᒃ ᐊᑭᓕᒃᓴᖕᓂᓂᐊᕋᓱᒋᓪᓗᑕ ᐊᕐᕌᒍᒧᑦ ᑕᒪᑐᒧᖓ.  ᓂᕆᐅᒃᑲᓗᐊᕐᓗᑕ  ᐊᑭᓕᒃᓴᓂᖕᓂᐊᕐᓂᑦᑎᓐᓂᒃ 
2007/08-ᒧᑦ, ᓇᓗᓇᖏᑦᑐᖅ ᓯᕗᒧᐊᒃᐸᓪᓕᐊᓕᖅᑐᒍᑦ ᒪᑐᔭᐅᕙᓪᓕᐊᓕᕐᒪᑦ ᐅᖓᓯᖕᓂᕆᔭᖓᑦ 
ᑮᓇᐅᔭᓕᐊᕆᔭᐅᔪᑦ ᐊᒻᒪ ᐊᑭᓕᕐᓱᖅᑕᐅᔭᕆᐊᖃᖅᑐᑦ.  ᑕᐃᒪᐃᒻᒪᑦ ᐃᑲᔪᕐᓯᔾᔪᑎᐅᔪᑦ ᓇᓗᓇᐃᖅᑕᐅᒃᑲᓐᓂᖅᐳᑦ 
ᐅᖃᐅᑕᐅᖅᑲᐅᔪᓂ ᓯᕗᓪᓕᕐᓂ ᑲᒪᒋᔭᐅᓚᐅᖅᑐᑦ. 
 
ᓂᕆᐅᑦᓯᐊᕐᓇᕐᒥᔪᖅᑕᐅᖅ, ᖁᕕᐊᓱᒃᐳᖓ ᑲᓇᑕᐅᑉ ᒐᕙᒪᒃᑯᖏᓐᓂ ᒥᓂᔅᑕᐅᖃᑎᒋᔭᕋ, ᒥᓂᔅᑕ ᕕᓕᐅᕆᑎ, 
ᐊᖏᕐᓯᓯᒪᓕᕐᒪᑦ ᓄᓇᕗᑦ ᐊᖏᓂᖅᐹᖑᔪᒃᑯᑦ ᐊᑭᓕᖅᑕᐅᔾᓇᑎᒋᔪᓐᓇᖅᑕᖓᓂᒃ ᒪᓕᒃᓗᒋᑦ ᑲᓇᑕᐅᑉ 
ᐱᖁᔭᕐᔪᐊᖏᑦ ᐱᑎᑕᐅᓂᐊᕐᓂᖓᓂᒃ.  ᐄ, ᑕᒪᓐᓇ ᐃᑲᔪᕐᓂᐊᖅᑑᒐᓗᐊᖅ, ᑭᓯᐊᓂ ᐊᒥᒐᓗᐊᖅᑐᑦ ᓱᓕ 
ᑭᓐᖒᒪᔭᑦᑎᓐᓄᑦ ᐊᖑᒻᒪᑎᓕᖅᑎᑦᓯᓂᕐᒥᒃ. 

ᓴᓐᖓᒃᑎᑦᓯᕙᓪᓕᐊᓂᖅ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ 
 
ᑖᓐᓇ ᐱᓪᓗᒍ, ᐊᒃᓱᕈᕐᓂᖅᓴᐅᓗᑕ ᐱᓕᕆᐊᖃᕐᓂᐊᖅᑐᒍᑦ ᓴᓐᖓᒃᑎᑉᐹᓪᓕᖁᓪᓗᒍ ᑮᓇᐅᔭᓕᕆᔾᔪᑎᑦ 
ᐊᐅᓚᑕᐅᓂᖏᑦ ᒐᕙᒪᑦᑕ ᐃᓗᐊᓂ. ᐃᓚᖓᑦ ᐱᓕᕆᓂᐊᖅᑕᕗᑦ ᐱᓕᕆᐊᖃᕐᓗᑕ ᑮᓇᐅᔭᖅᑐᕈᑎᕕᓂᕐᓄᑦ 
ᑕᒻᒪᕐᓯᒪᔪᖅᓯᐅᖅᑎᐅᑉ ᐊᑐᓕᖁᔭᓕᐊᖓᓐᓂᒃ ᓴᓐᖓᒃᑎᑉᐹᓪᓕᖁᓪᓗᒍ ᑭᐅᔪᓐᓇᕐᓂᖓᑦ ᐊᒻᒪ 
ᓴᖅᑭᔮᑦᑎᐊᕆᐊᖃᕐᓂᖓᑦ ᑮᓇᐅᔭᖅᑐᕈᑎᒃᓴᓂᒃ ᓴᓇᑎᓪᓗᒋᑦ ᐃᖏᕐᕋᓂᕆᔭᖓᑦ. 
 
ᑭᖑᓂᑦᑎᓐᓂ, ᓄᓇᕗᑦ ᒐᕙᒪᒃᑯᖏᑕ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ ᓴᓇᔭᐅᓂᖓᑕ ᐃᖏᕐᕋᓂᖓ 
ᐊᑐᖃᑦᑕᓚᐅᕐᓯᒪᕗᑦ ᑮᓇᐅᔭᓄᑦ ᐊᑐᕈᒫᖅᑐᓕᐅᕐᓂᕐᒧᑦ ᐃᖏᕐᕋᓂᖏᑎᒍᑦ. ᑕᕝᕙᓂᓕ ᐊᐅᓚᓂᐅᔪᒥ, ᑮᓇᐅᔭᓕᐊᑦ 
ᐊᒻᒪ ᐊᑭᓕᐅᑎᐅᔪᑦ ᐃᓕᓴᕆᔭᐅᖃᑦᑕᓚᐅᕐᒪᑕ ᑭᓯᐊᓂ ᑮᓇᐅᔭᓪᓚᕆᑦ ᐱᔭᐅᑎᓪᓗᒋᑦ ᐅᕝᕙᓘᓐᓃᑦ 
ᐊᑭᓕᐅᑕᐅᑎᓪᓗᒋᑦ. 
 
2007/08-ᒧᑦ ᑮᓇᐅᔭᓄᑦ ᐊᑐᕈᒫᖅᑐᑦ ᐊᓯᔾᔨᕐᓯᒪᕗᑦ ᐅᓂᒃᑲᐅᓯᐅᖃᑦᑕᕐᓂᖏᑎᒍᑦ.  ᐱᒋᐊᕐᓗᒍ ᐊᕐᕌᒍᒋᔭᑦᑎᓐᓂ 
ᓴᖅᑭᑦᓯᓂᐊᓕᖅᑐᒍᑦ ᓄᐊᑉᐸᓪᓕᐊᔪᓂᒃ ᑐᓐᖓᕕᖃᕐᓗᑎᒃ ᐊᑐᕈᒫᖅᑐᑦ.  ᑕᕝᕙᓂ ᐊᐅᓚᓂᐅᔪᒥ, ᐃᓯᖅᐸᓪᓕᐊᔪᑦ 
ᑮᓇᐅᔭᐃᑦ ᐊᒻᒪ ᐊᑭᓕᐅᑕᐅᕙᓪᓕᐊᔪᑦ ᐃᓕᓴᕆᔭᐅᖃᑦᑕᕐᓗᑎᒃ ᓂᐅᕐᕈᑕᐅᓂᖓᓄᑦ ᐊᖏᕈᑕᐅᑎᓪᓗᒋᑦ, 
ᐃᒪᓐᓇᐃᒃᑲᓗᐊᖅᑎᓪᓗᒍ, ᑮᓇᐅᔭᓪᓚᕆᖕᓂᒃ ᐱᓚᐅᖏᒃᑲᓗᐊᖅᑎᓪᓗᒋᑦ ᐅᕝᕙᓘᓐᓃᑦ 
ᐊᑭᓕᐅᑎᖃᓚᐅᖏᒃᑲᓗᐊᖅᑎᓪᓗᒋᑦ.  ᑖᑦᓱᒪ ᐊᑑᑎᖃᕐᓂᕆᔭᖓ ᓄᐊᑉᐸᓪᓕᐊᔪᓂᒃ ᑮᓇᐅᔭᓕᕆᔾᔪᑎᖃᕐᓂᖅ 
ᓇᓕᖅᑯᑦᑎᓯᒪᓂᖅᓴᓂᒃ ᑐᑭᓯᒪᔾᔪᑎᖃᖅᑎᑦᓯᖕᒪᑦ ᒐᕙᒪᑦᑕ ᑮᓇᐅᔭᖁᑎᖏᓐᓂᒃ,  ᑕᐃᒪᓐᓇ 
ᖃᐅᔨᒪᔭᐅᓂᖅᓴᐅᓕᕈᓐᓇᕐᓂᐊᕐᒪᑕ ᑮᓇᐅᔭᐃᑦ ᐊᑭᓕᐅᑕᐅᕙᓪᓕᐊᔪᑦ.  ᑕᐃᒪᓐᓇ ᑮᓇᐅᔭᐃᑦ ᐊᑐᕐᓂᐊᖅᑕᖏᓐᓄᑦ 
ᓇᓗᓇᐃᕐᓯᒪᑎᓪᓗᒋᑦ ᐊᑭᓕᕆᐊᖃᕋᔭᖅᑐᕗᑦ, ᑭᓯᐊᓂᓕ ᐅᖓᑕᐅᔾᔨᖏᓐᓂᖅᓴᐅᓕᕋᔭᕋᑦᑕ ᐊᑐᕈᒫᖅᑕᑦᑎᓐᓂᒃ. 
 
ᓯᕗᓪᓕᖅᐹᑦᑎᐊᒥᒃ ᑖᒃᑯᐊ ᑮᓇᐅᔭᓄᑦ ᐊᑐᕈᒫᖅᑐᑦ ᓴᖅᑭᑕᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐊᑐᕐᖢᑎᒃ 
ᐊᖏᖅᑕᐅᓯᒪᔪᓂᒃ ᐊᑐᖅᑕᐅᒐᔪᒃᑐᓂᒃ ᑮᓇᐅᔭᓕᕆᓂᕐᒧᑦ ᒪᓕᒐᖏᓐᓂᒃ ᐊᑐᖅᑕᐅᕙᒃᑐᑦ ᑮᓇᐅᔭᖅᑐᕈᑎᕕᓂᕐᓂᒃ 
ᐅᓂᒃᑳᓕᐅᖅᑎᓪᓗᒋᑦ.  ᑖᓐᓇ ᐊᓯᔾᔨᕐᓯᒪᓂᐅᔪᖅ ᐱᔭᕐᓂᕐᓂᖅᓴᐅᓕᖅᑎᑦᓯᕗᖅ ᐊᔾᔨᒌᖏᓐᓂᖏᑦ ᖃᐅᔨᓴᕆᐊᖏᑦ 
ᐊᑐᕈᒫᖅᑐᑦ ᐊᒻᒪ ᑮᓇᐅᔭᐃᑦ ᐊᑐᓚᐅᖅᑐᑦ, ᑕᐃᒪᓐᓇ ᐊᑐᓕᕇᕐᒪᑕ ᓄᐊᑉᐸᓪᓕᐊᔪᒃᑯᑦ ᑮᓇᐅᔭᓕᕆᔾᔪᑎᐅᔪᓂᒃ.  
ᐊᒻᒪᓗ, ᓇᓕᖅᑯᑦᑎᓂᖅᓴᒃᑯᑦ ᐊᔾᔨᒌᖏᓐᓂᕆᔭᖏᓐᓂᒃ ᖃᐅᔨᒪᑎᑦᓯᓗᓂ ᒐᕙᐅᖃᑎᑦᑕ, ᑕᒪᓐᓇ ᐱᐅᓯᕆᔭᐅᔪᖅ 
ᐊᑐᖅᑕᐅᕙᓪᓕᐊᓂᖅᓴᐅᑐᐃᓐᓇᓕᕐᒪᑦ ᒪᓕᒐᕆᔭᐅᓪᓗᓂ ᒐᕙᒪᐅᔪᓄᑦ. 
 
ᓯᕗᓪᓕᖅᐹᕆᖕᒥᔭᕗᑦ ᐊᕐᕌᒍᒋᔭᑦᑎᓐᓂ ᐊᑐᕈᒫᖅᑐᓂ ᐱᒋᐊᕐᕕᐅᖕᒪᑦ ᐱᖃᓯᐅᔾᔨᓯᒪᓪᓗᑎᒃ ᒥᒃᓴᐅᓴᒃᑕᐅᓯᒪᔪᓂᒃ 
ᓄᓇᕗᑦ ᒐᕙᒪᒃᑯᖏᑕ ᑎᒥᖁᑎᖏᓐᓄᑦ ᐊᒻᒪ ᐱᖁᔭᖅᑎᒍᑦ ᑎᒥᖁᑎᒋᔭᐅᔪᓄᑦ, ᑕᒪᐃᓐᓇ ᓴᖅᑭᔮᕐᓂᖅᓴᐅᓂᐊᕐᒪᑕ 
ᐊᒻᒪ ᒪᑐᐃᖓᓂᖅᓴᐅᓗᑎᒃ ᐊᑐᕈᒫᖅᑐᑦ ᓴᖅᑭᑕᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᐅᖓᑖᓄᐊᒃᑲᓐᓂᕐᓂᐊᖅᐳᒍᑦ 
ᐊᕐᕌᒍ ᐊᑐᕈᒫᖅᑐᓂ, ᑲᑎᕐᓱᖃᓯᐅᑎᓯᒪᓗᑎᒍ ᐃᓘᓐᓇᖏᑦ ᒐᕙᒪᒃᑯᑦ ᐊᑭᓕᐅᑎᒋᓚᐅᖅᑕᖏᑦ ᐊᑕᐅᓯᕐᒧᑦ 
ᐊᑐᕈᒫᖅᑐᒧᑦ ᐃᓕᓯᔭᐅᓯᒪᓗᑎᒃ - ᐱᖃᓯᐅᑎᓯᒪᓗᒋᑦ ᐊᑐᓂ ᒐᕙᒪᒃᑯᑦ ᑎᒥᖁᑎᖏᑕ ᐱᓕᕆᕕᖏᓐᓂᓐᖔᖅᑐᑦ. 
 
 
ᑭᐅᔪᓐᓇᕐᓂᖅ 
 
ᐅᖃᖅᑎᑦᑎᔨ, ᐱᒻᒪᕆᐅᖃᑕᐅᖕᒥᔪᖅ ᖃᐅᔨᒪᓂᖅ ᓇᒦᓕᕐᒪᖔᑕ ᑮᓇᐅᔭᖁᑎᑦᑎᓐᓂ ᖃᐅᔨᒪᔭᕆᐊᖃᕐᒥᒐᑦᑕ 
ᑮᓇᐅᔭᖁᑎᕗᑦ ᓇᒧᑦ ᐊᑐᖅᑕᐅᒻᒪᖓᑕ.  ᐊᒻᒪ ᑖᓐᓇ ᐱᐅᓯᒋᐊᕈᑎᒃᓴᖏᓐᓄᑦ ᐱᓕᕆᕝᕕᒋᓂᐊᕐᒥᔭᕗᑦ. 
 
ᓇᓕᐊᖕᓂᑐᐃᓐᓇᖅ ᑎᒥᐅᔪᒥ, ᐆᒃᑐᕋᐃᔪᓐᓇᕐᓂᖅ ᓴᖅᑭᓐᓂᐊᖅᑐᓂᒃ ᐱᓕᕆᐊᓂᒃ ᐱᒻᒪᕆᐅᓂᖅᐹᖑᖃᑕᐅᕗᖅ 
ᓴᓇᔾᔭᐅᓗᓐᓂ ᑮᓇᐅᔭᖅᑐᕈᑎᒃᓴᓄᑦ ᐸᕐᓇᐅᑎᑦ ᐃᖏᕐᕋᓂᐊᑕ ᐃᓗᐊᓂ.  ᖃᐅᔨᒪᔭᕆᐊᖃᖅᑐᒍᑦ ᑮᓇᐅᔭᓄᑦ 
ᐊᑭᓕᖁᑎᑦᑎᓐᓄᑦ ᐱᑦᑎᐊᓕᕋᓗᐊᕐᒪᖔᑕ.  ᑖᒃᑯᐊ ᐱᓕᕆᐊᕗᑦ ᐊᑑᑎᖃᖅᐹᓐ?  ᓴᖅᑭᑦᑎᕙᓪᓕᐊᕕᑖ 
ᐱᔪᒪᔭᑦᑎᓐᓃᒃ?  ᑖᒃᑯᐊ ᐅᕙᑦᑎᓐᓄᑦ ᐊᐱᖅᑯᑎᒋᔭᕆᐊᖃᖅᑕᕗᑦ ᑕᐃᒪᓐᖓᑦ.  ᑕᐃᒪᓐᓇ ᑭᓯᐊᓂ 
ᖃᐅᔨᒪᑦᓯᐊᕈᓐᓇᕋᔭᕋᑦᑕ ᐊᑐᑦᓯᐊᕋᓗᐊᕐᒪᖔᑦᑕ ᑮᓇᐅᔭᓂᒃ ᐊᒻᒪ ᐊᖑᒻᒪᑎᓕᕋᓗᐊᕐᒪᖔᑦᑕ ᓄᓇᕗᒥᐅᑦ 
ᑭᓐᖒᒪᔭᖏᓐᓄᑦ. 

ᑖᒃᑯᐊ ᐃᓱᒪᒋᓗᒋᑦ, ᐱᒋᐊᕐᓗᒍ ᐊᕐᕌᒍᒋᔭᑦᑎᓐᓂ, ᓄᓇᕗᑦ ᒐᕙᒪᒃᑯᖏᑦ ᓴᓇᕙᓪᓕᐊᓕᕐᓂᐊᖅᑐᑦ 
ᐱᓕᕆᐊᕆᔭᐅᓂᖓᓄᑦ ᐆᒃᑐᕋᐅᑎᓄᑦ ᐊᔾᔨᒌᓕᖅᑎᑕᐅᓯᒪᔪᓂᒃ ᒪᓕᒐᐅᓂᐊᖅᑐᓂᒃ ᑖᒃᑯᐊ ᐱᓕᕆᐊᓄᑦ 
ᐊᐅᓚᑦᓯᔾᔪᑎᐅᔪᑦ ᖃᐅᔨᓴᖅᑕᐅᔪᓐᓇᕐᓂᐊᕐᒪᑕ ᓯᕗᒧᐊᑦᓯᐊᕐᓯᒪᒐᓗᐊᕐᒪᖔᑕ, ᐊᑑᑎᖃᑦᓯᐊᕋᓗᐊᕐᒪᖔᑕ ᐊᒻᒪ 
ᐊᑭᑐᓗᐊᖏᒃᑲᓗᐊᕐᒪᖔᑕ.  ᑖᓐᓇ ᑐᓐᖓᕕᐅᖁᔾᔨᓂᐊᖅᑐᖅ ᑲᔪᓯᔪᒃᑯᑦ ᐱᓕᕆᐊᓂᒃ ᕿᒥᕐᕈᓇᖃᑦᑕᕐᓂᕐᒥᒃ 
ᓯᕗᒧᐊᑦᓯᐊᖁᓪᓗᒋᑦ ᓄᓇᕗᑦ ᑮᓇᐅᔭᖁᑎᖏᓐᓂᒃ ᐊᒥᒐᖅᑐᓂ ᐊᑐᖅᑕᐅᑦᓯᐊᖁᔨᓪᓗᑕ. 
 
ᑕᕝᕗᖓ ᓄᖅᑲᕐᓂᐊᓐᖏᓚᒍᑦ. ᓴᓐᖓᒃᑎᑉᐹᓪᓕᖁᓪᓗᒍ ᑮᓇᐅᔭᐃᑦ ᐊᐅᓚᑕᐅᓂᖏᑦ, ᒐᕙᒪᕗᑦ ᑐᓴᖅᑎᑦᓯᓂᐊᖅᑐᑦ 
ᑲᑎᒪᕐᔪᐊᕐᓂᒥ ᑕᕝᕙᓂ ᖄᒃᑲᓐᓂᐊᒍᑦ ᐋᖅᑭᒋᐊᕈᑕᐅᓂᐊᖅᑐᓂᒃ ᐃᓕᓴᕐᓯᕙᓪᓕᐊᖁᓪᓗᒋᑦ ᑮᓇᐅᔭᓕᕆᔾᔪᑎᑦ 
ᐊᐅᓚᓂᖏᓐᓂ ᒐᕙᒪᒃᑯᑦ ᐱᓕᕆᕕᖏᑕ ᐃᓗᐊᓂ ᐊᒻᒪ ᒐᕙᒪᒃᑯᑦ ᑎᒥᖁᑎᖏᑕ ᐱᓕᕆᕕᖏᓐᓂ.  ᐊᒃᓱᕈᕐᖢᑕ 
ᐱᕐᔪᐊᕆᒐᑦᑎᒍ ᐊᑑᑎᖃᑦᓯᐊᖅᑐᒃᑯᑦ ᐱᓕᕆᑦᓯᐊᖁᓪᓗᒋᑦ ᒐᕙᒪᕗᑦ ᓇᐅᒃᑯᓕᒫᖅ ᐊᒻᒪ ᓇᓗᓇᐃᕐᓯᒪᑦᓯᐊᕐᓂᕐᓴᒃᑯᑦ 
ᐅᓂᒃᑳᓕᐅᖃᑦᑕᖁᓪᓗᒋᑦ. 
 
 
ᓄᑖᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐋᖅᑭᒡᓱᕐᓯᒪᔪᑦ 
 
ᑕᐃᒪᐃᓕᓚᐅᖅᑎᓪᓗᖓ, ᖃᐅᔨᒪᕗᒍᑦ ᑖᒃᑯᐊ ᐱᐅᓯᒋᐊᕈᑎᐅᔪᑦ ᐃᓚᐃᓐᓇᕆᖕᒪᒋᑦ ᐋᖅᑭᒋᐊᕈᑎᒃᓴᐅᔪᑦ.  
ᐱᔪᓐᓇᕐᓂᑦᑎᓐᓂ, ᐱᓕᕆᓂᐊᖅᐳᒍᑦ, ᓯᕗᒧᐊᑦᓯᐊᖁᓪᓗᒋᑦ ᐊᕗᖓᐅᔨᓂᖅᓴᒃᑯᑦ ᑮᓇᐅᔭᖁᑎᕗᑦ ᐊᑐᖅᑕᐅᖁᓪᓗᒋᑦ,  
ᓱᓖᓛᒃ ᑮᓇᐅᔭᖁᑎᕗᑦ ᐊᒥᒐᓗᐊᕐᒪᑕ ᐃᓗᓐᓇᖏᓐᓄᐊᕆᐊᒃᓴᖅ. 
 
ᖃᐅᔨᒪᔪᐃᓐᓇᐅᕗᑦ ᓄᓇᕗᒥ ᒐᕙᒪᕗᑦ ᐃᖅᑲᓇᐃᔭᖃᑦᑕᕐᓯᒪᓕᕐᒪᑦ ᐊᒥᒐᕐᓰᓐᓇᕐᖢᑎᒃ ᑮᓇᐅᔭᓂᒃ ᑕᐃᒪᓐᖓᑦ 
ᓄᓇᕗᑦ ᐱᓐᖑᖅᑎᑕᐅᓚᐅᕐᓯᒪᖕᒪᑦ.  ᐱᒋᐊᕐᓂᖓᓂ ᑮᓇᐅᔭᐃ ᑐᓂᖅᑯᑕᐅᔪᑦ ᓄᓇᕗᒧᑦ 
ᐊᒥᒐᓪᖤᐅᑎᒋᓚᐅᕐᓯᒪᖕᒪᑕ ᐊᖑᒻᒪᑎᔭᕆᐊᒃᓴᖅ ᑭᓐᖒᒪᔭᐅᔪᓂᒃ ᓄᓇᕗᒥᐅᑕᐅᔪᓄᑦ ᓲᕐᓗ ᐃᒡᓗᑭᒃᓴᕐᓂᕐᒧᑦ, 
ᐋᓐᓂᐊᖅᑐᓕᕆᕐᓂᒧᑦ, ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪ ᓄᓇᓕᖕᓂ ᐊᐅᓚᑦᑎᔾᔪᑎᒃᓴᓕᕆᓂᕐᒧᑦ. 
 
ᐊᕐᕌᒍ ᐊᓂᒍᕐᓯᒪᓕᖅᑐᖅ, ᒐᕙᒪᕗᑦ ᓴᓐᖏᔪᒃᑯᑦ ᐊᒻᒪ ᑲᔪᓯᔪᒃᑯᑦ ᓴᖅᑭᑦᑏᓐᓇᕐᓯᒪᓕᕐᒪᑕ ᐅᓄᕐᓯᒋᐊᖅᑕᐅᖁᓪᓗᒋᑦ 
ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᐃᑦ ᑐᓂᔭᐅᓂᖏᓐᓄᑦ ᐊᖏᕈᑎᑦ.  ᐃᑲᔪᖅᑐᕈᑕᐅᓪᓗᑎᒃ ᐅᕙᑦᑎᓐᓄᑦ ᐊᕐᕌᓂ 
ᓴᖅᑭᑕᐅᓚᐅᕐᓯᒪᔪᑦ ᐅᓂᒃᑳᓕᐊᒃ ᒪᕐᕉᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᑐᓂᔭᐅᖃᑦᑕᕐᓂᑦᑎᓐᓄᑦ 
ᐃᑲᔪᖅᑐᐃᓪᓗᑎᒃ ᐅᕙᑦᑎᓐᓂᒃ ᐊᒻᒪ ᑐᒃᓯᕋᐅᑎᒋᓪᓗᑎᒍ ᐋᑐᐊᒧᑦ ᐊᓯᔾᔨᖅᑕᐅᖁᓪᓗᒍ ᑲᓇᑕᐅᑉ ᒐᕙᒪᒃᑯᖏᑕ 
ᑐᓂᖃᑦᑕᖅᑕᖏᓐᓄᑦ ᐊᖏᕈᑎᐅᔪᑦ. 
 
ᐅᓪᓗᒥ ᐱᒋᐊᕐᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᑐᓴᖅᑎᑦᓯᓯᒪᖏᓚᑦ ᓱᓕ ᖃᓄᐃᑦᑐᓂᒃ ᐸᕐᓇᐅᑎᖃᕐᓂᐊᕐᒪᖔᕐᒥᒃ 
ᐊᑐᓕᖁᔭᓕᐊᖑᓯᒪᔪᑦ ᑲᔪᓯᑎᖁᓪᓗᒋᑦ ᑲᑎᒪᔨᖏᓐᓂᑦ ᐅᖃᐅᔾᔨᒋᐊᖅᑎᑦ ᐅᕝᕙᓘᓐᓃᑦ ᑲᓇᑕᐅᑉ ᒐᕙᒪᒃᑯᖏᑕ 
ᓇᖕᒥᓂᖅ ᖃᐅᔨᒪᔨᑕᕆᓪᓗᒋᑦ ᕿᒥᕐᕈᔨᒋᓚᐅᖅᑕᖏᓐᓄᑦ.  ᖁᕕᐊᓱᓚᐅᖅᐳᖓ ᑲᓇᑕᐅᑉ ᒐᕙᒪᒃᑯᖏᑕ ᒥᓂᔅᑕᖓᑦ 
ᑮᓇᐅᔭᓕᕆᔨᒃᑯᓐᓄᑦ ᑐᓴᖅᑎᑦᑎᖕᒪᑦ ᑮᓇᐅᔭᓕᕆᔨᑦ ᒥᓂᔅᑕᖏᓐᓂᒃ ᑎᓯᐱᕆᒥ ᑲᑎᒪᓂᖃᓕᕈᑦᑕ ᐅᑎᕐᓂᐊᕐᒪᑕ 
ᐅᖃᐅᑕᐅᓂᖓᓄᑦ ᑐᓐᖓᕕᖓᑕ ᑲᓇᑕᐅᑉ ᒐᕙᒪᒃᑯᖏᑕ ᑮᓇᐅᔭᓂᒃ ᑐᓂᓯᓯᒪᓂᕐᒧᑦ ᐊᖏᕈᑎᖏᓐᓂᒃ ᑖᒃᑯᐊᓗ 
ᑲᓇᑕᐅᑉ ᒐᕙᒪᒃᑯᖏᑕ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑕᖏᑦ ᐅᖃᐅᑕᐅᓕᖅᐸᑕ ᑐᓴᖅᑎᑦᑎᔾᔪᑕᐅᓂᐊᖅᑐᑦ ᒪᔾᔨ 
19-ᖑᓕᖅᐸᑦ. 
 
ᑲᓇᑕᐅᑉ ᒐᕙᒪᒃᑯᖏᑕ ᖃᐅᔨᒪᔨᒻᒪᕆᑦ ᕿᒥᕐᕈᔨᑦ ᑲᑎᒪᔨᖏᑦ ᐃᓱᒪᒋᔭᖏᑦ ᒪᓕᒃᓗᒋᑦ, ᐅᒃᐱᕈᓱᒃᐳᒍᑦ 
ᑖᒃᓯᔭᖅᑕᐅᓚᐅᖅᑳᖅᑎᓐᓇᒋᑦ ᑮᓇᐅᔭᐃᑦ ᐊᑭᓕᐅᑕᐅᖃᑦᑕᖅᑐᑦ ᐅᓄᕐᓂᖏᑦ ᓄᓇᕗᒥᐅᓄᑦ ᑭᓐᖒᒪᔭᐅᔪᑦ 
ᐅᓄᕐᓯᒋᐊᖅᑕᐅᔭᕆᐊᖃᖅᑐᑦ ᐃᓚᒋᓪᓗᓂᐅᒃ ᐊᖑᒻᒪᑎᓕᖅᑎᑦᓯᒐᓱᐊᕐᓂᖅ ᐊᒻᒪ ᐱᔪᓐᓇᖅᑎᑦᓯᓗᓂ ᐅᕙᑦᑎᓐᓂᒃ 
ᐅᐸᓗᖓᐃᔭᐅᑎᓂᒃ ᐊᑭᓕᐅᑎᖃᖁᓪᓗᒋᑦ ᐱᕙᓪᓕᐊᖁᓪᓗᒍ ᓄᓇᕗᑦ ᑮᓇᐅᔭᓕᐅᕈᑎᒋᔪᓐᓇᖅᑕᖏᑦ.  
ᓂᕆᐅᖕᓂᖃᑦᓯᐊᖅᑐᒍᑦ ᑕᒪᓐᓇ ᐋᖅᑭᒡᑕᐅᓂᐊᕐᓂᖓᓂᒃ ᐃᓗᐊᓂ ᑲᓇᑕᐅᑉ ᒐᕙᒪᒃᑯᖏᑕ ᐊᖏᕐᓯᒪᓂᕆᔭᖓᒍᑦ 
ᐋᖅᑭᒋᐊᖅᑕᐅᖁᓪᓗᒍ ᑮᓇᐅᔭᖃᖅᑎᑦᓯᓂᕐᒧᑦ ᐃᒡᓗᒌᑦᓯᐊᕆᐊᖃᕐᓂᐅᔪᖅ.  ᑕᒪᑐᒧᖓ ᑎᓕᐅᖅᑕᐅᑦᓯᐊᖅᑐᒍᑦ 
ᑲᓇᑕᐅᑉ ᒐᕙᒪᒃᑯᖏᓐᓄᑦ ᐅᔾᔨᕆᔭᐅᓂᕆᓕᖅᑕᖓᓄᑦ ᐊᑲᐅᓐᖏᓕᐅᕈᑎᐅᑉ. 
ᓂᕆᐅᖕᓂᖃᑦᓯᐊᖅᐳᒍᑦ ᓱᓕ ᖄᒃᑲᓐᓂᐊᒍᑦ ᑮᓇᐅᔭᐃᑦ ᑐᓂᔭᐅᓂᐊᕐᓂᖏᓐᓂᒃ ᐱᐅᓯᒋᐊᖅᑕᐅᒃᐸᑕ 
ᑐᓐᓂᖅᑯᓯᖃᕐᓂᕐᒧᑦ ᑮᓇᐅᔭᓂᒃ ᐊᖏᕈᑎᖏᑎᒍᑦ.  ᑭᓯᐊᓂᓕ, ᑕᐃᒪᐃᒃᑲᓗᐊᖅᑎᓪᓗᒍ ᐱᓪᓚᑖᖑᔭᕆᐊᖃᖅᐳᒍᑦ, 
ᐱᓗᐊᖅᑐᒥᒃ ᐊᖏᔪᒻᒪᕆᐊᓗᖕᒥᒃ ᐊᒃᓱᕈᕐᓇᖅᑐᒃᑯᑦ ᓵᓐᖓᒃᓯᓕᕐᒪᑦ ᒐᕙᒪᕆᔭᕗᑦ. 

ᑲᑎᒪᔨᐅᖃᑕᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᖃᐅᔨᒪᕗᑦ ᓄᓇᕗᑦ ᑕᑎᖃᒻᒪᕆᖃᑦᑕᕐᒪᑦ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᑮᓇᐅᔭᖃᖅᑎᑕᐅᓂᕐᒧᑦ ᖃᓄᐃᓕᐅᕈᑎᒃᓴᓕᒫᖏᓐᓂᒃ ᒐᕙᒪᐅᔪᑦ.  ᐊᕐᕌᒍᑕᒫᓐ ᑐᓂᔭᐅᖃᑦᑕᖅᑐᑦ 
ᐋᑐᐊᒥᑦ ᕿᒥᕐᕈᒌᓐᓇᖃᑦᑕᕐᓯᒪᖕᒪᒍᑦ ᑖᒃᑯᐊ ᑮᓇᐅᔭᐃᑦ ᐊᑐᕈᒫᖅᑐᑦ, 80%-ᖏᑦ ᐱᖃᑦᑕᕋᑦᑎᒍ ᑮᓇᐅᔭᓕᐊᑦᑕ  
ᑲᓇᑕᐅᑉ ᒐᕙᒪᒃᑯᖏᓐᓂᑦ.  
 
ᑕᐃᒪᐃᒻᒪᑦ ᐱᑦᑎᐊᕋᔭᓐᖏᓚᒍᑦ ᐅᖓᑕᐅᔾᔨᖃᑦᑕᕈᑦᑕ ᖃᐃᑕᐅᖃᑦᑕᖅᑐᑦ - ᐊᒻᒪ ᑕᐃᒪᐃᓐᓂᐊᖏᑦᑐᒍᑦ. 
 
 
ᑲᔪᓯᑦᑎᐊᖅᑎᑦᑎᓂᖅ ᓯᕗᒧᐊᖕᓂᕆᔭᑦᑎᓐᓂᒃ 
 
ᐅᖃᖅᑏ, ᑲᔪᓯᑦᑎᐊᖅᑎᑦᑎᓂᕐᒧᑦ ᒐᕙᒪᒃᑯᑦ ᑮᓇᐅᔭᓄᑦ ᐊᑭᓕᐅᑎᖏᓐᓂᒃ ᑖᓐᓇ ᓯᕗᓪᓕᐅᑎᓯᒪᔭᕗᑦ ᒐᕙᒪᐅᓪᓗᑕ. 
ᐱᔾᔪᑎᒋᓪᓗᒍ ᓴᖅᑭᑦᓯᖃᑦᑕᕐᒪᑦ ᖃᐅᔨᔭᐅᔪᓂᒃ. 
 
ᑕᑯᓗᒋᑦ ᒫᓐᓇᕐᓂᓴᐅᔪᑦ ᐱᕙᓪᓕᐊᓂᐅᓯᒪᔪᑦ. ᐊᕐᕌᓂ ᑮᓇᐅᔭᖅᑐᕈᑎᒃᓴᓂ ᐊᑐᕈᒫᖅᑐᓂ, ᒐᕙᒪᕗᑦ 
ᐊᑐᓕᓚᐅᕐᓯᒪᕗᑦ ᓄᑖᒥᒃ ᐊᖅᑯᑎᒋᓂᐊᖅᑕᖓᓂᒃ ᓄᓇᕗᑦᑕ.  ᐋᖅᑭᒡᓱᐃᓚᐅᖅᑐᒍᑦ ᑮᓇᐅᔭᓂᒃ ᐊᑐᕈᒪᓪᓗᑕ 
ᓄᓇᕗᒥᐅᓄᑦ, ᐱᕈᖅᓴᖁᓪᓗᒍ ᑮᓇᐅᔭᓕᐅᕈᑎᒋᓇᓱᐊᖅᑕᕗᑦ, ᓴᓐᖓᒃᑎᑉᐹᓪᓕᖁᓪᓗᒋᑦ ᖃᓄᐃᖏᑦᓯᐊᕐᓗᑎᒃ 
ᓄᓇᓕᖁᑎᒋᔭᕗᑦ, ᐊᖑᒻᒪᑎᓕᕐᓗᑎᒡᓗ ᓄᓇᓕᖕᓄᑦ ᐊᐅᓚᑦᑎᔾᔪᑎᒃᓴᓄᑦ ᑭᓐᖒᒪᔭᐅᔪᑦ ᐊᒻᒪ ᓴᐳᒻᒥᔭᐅᓗᓂ 
ᐃᓕᖅᑯᓯᕆᔭᕗᑦ. 
 
ᑕᑯᓗᒋᓪᓗ ᓯᕗᔪᐊᒃᑎᓯᒪᔭᕗᑦ ᐃᖅᑲᓇᐃᔭᖃᑎᒌᒃᑎᓪᓗᑕ.  ᐱᕈᖅᐸᓪᓕᐊᑎᑦᓯᒐᓱᐊᕐᓂᕐᒧᑦ 
ᑮᓇᐅᔭᓕᐅᕈᑕᐅᓇᓱᐊᖅᑐᓂ, ᒫᓐᓇᕋᑖᖑᓚᐅᖅᑐᖅ ᐊᑎᓕᐅᖅᑕᐅᓚᐅᖅᑐᑦ ᐱᕙᓪᓕᐊᑎᑦᓯᓂᕐᒧᑦ 
ᑕᐱᕇᖃᑎᒌᖕᓂᕐᒧᑦ ᐊᖏᖃᑎᒌᒍᑦ Cumberland Resources -ᑯᑦ ᓇᓗᓇᖏᑦᓯᐊᖅᑐᒥᒃ ᐆᒃᑐᑎᐅᕗᖅ ᖃᓄᖅ 
ᐱᒋᐊᖅᑕᐅᓯᒪᔪᑦ ᓯᕗᒧᐊᒃᑕᐅᔪᓐᓇᕐᒪᖔᑕ  ᐊᕐᕌᓂ ᐱᒋᐊᖅᑕᐅᓂᑯᑦ ᐅᓪᓗᒥᐅᓕᖅᑐᖅ ᐃᑲᔪᖅᓯᔾᔪᑕᐅᓕᖅᑐᑦ 
ᓄᓇᕗᒥᐅᓄᑦ.  ᐊᐃᑉᐸᖓᓗ ᐊᐅᓚᔾᔭᒃᑕᐅᒋᓚᐅᕐᓯᒪᔪᖅ ᐊᖅᑯᑎᐅᖏᑦᑐᒃᑯᑦ ᐅᕐᓱᐊᓗᒃᑐᕈᑎᓄᑦ ᑖᒃᓯᓄᑦ 
ᐅᑎᖅᑐᒃᓴᐅᔪᓄᑦ ᐱᓕᕆᐊᖅ.  ᐅᒃᐱᕈᓱᒃᐳᒍᑦ ᑖᓐᓇ ᐱᒋᐊᖅᑕᐅᓯᒪᔪᖅ ᓴᖅᑭᑦᓯᓂᐊᕐᓂᖓᓂᒃ ᐅᓄᕐᓂᖅᓴᐅᔪᓂᒃ 
ᐱᕙᓪᓕᐊᑎᑦᓯᓂᕐᒧᑦ ᑕᐱᕇᒡᓗᑎᒃ ᐊᖏᖃᑎᒌᒍᑎᐅᔪᓂᒃ. 
 
ᐊᖏᕐᓯᒪᓂᖃᑦᓯᐊᖅᐳᒍᑦ ᓱᓕ ᓴᓇᓂᕐᒧᑦ ᖃᓄᐃᖏᑦᓯᐊᖅᑐᓂᒃ ᓄᓇᓕᖁᑎᖃᕐᓂᕐᒥᒃ.  ᓴᓇᔭᐅᓂᖏᑎᒍᑦ 
ᐸᖅᑭᒡᖠᕕᐅᔪᑦ ᐃᒻᒥᓂᒃ ᐸᖅᑭᔪᓐᓇᕈᓐᓃᖅᑐᓄᑦ ᐃᒡᓗᓕᖕᒥ ᐊᒻᒪ ᐅᕐᓱᖅᑑᕐᒥ ᑐᒡᓕᕆᓂᐊᓕᖅᑕᖓ ᐊᕐᕌᒍ 
ᓴᓇᔭᐅᑎᓪᓕᓗᒋᑦ.  ᐱᔭᕇᖅᑕᐅᒃᐸᑕ ᐸᖅᑭᒡᖠᕕᐅᓕᕐᓂᐊᖅᑐᖅ ᐃᓐᓇᑐᖃᕐᓄᑦ ᐃᓕᖅᑯᓯᖓᑦ ᐊᑐᕐᓂᖅᓴᕆᓗᒍ. 
 
ᐃᓚᒋᓪᓗᒍ, ᕿᑭᖅᑕᓂ ᐋᓐᓂᐊᕕᒃᓴᖅ ᒪᑐᐃᓂᐊᓕᕐᒥᖕᒪᑦ ᐊᕐᕌᒍᒋᔭᑦᑎᓐᓂ.  ᐱᔭᕇᖅᑕᐅᔪᒫᓕᕐᒥᔪᖅ ᑕᐲᕇᒡᖢᑎᒃ 
ᐱᓕᕆᖃᑎᒌᖕᓂᖓᑦ ᓴᓇᕕᖁᑎᖃᖅᑐᑦ ᐊᒻᒪ ᒐᕙᒪᒃᑯᑦ, ᑖᒃᑯᐊ ᐱᕕᒃᓴᖃᑦᓯᐊᖅᑎᑦᑎᓚᐅᕐᒥᔪᑦ ᓄᓇᕗᒥᐅᓂᒃ 
ᐃᓕᓐᓂᐊᕈᓐᓇᖁᓪᓗᒋᑦ ᓄᑖᓂᒃ ᐱᓕᕆᔪᓐᓇᕐᓂᕐᒧᑦ - ᑮᓇᐅᔭᓂᒃ ᐊᑐᕐᖢᑎᒃ ᐃᓄᖁᑎᖏᓐᓄᑦ. 
 
ᐃᓕᓐᓂᐊᕇᖅᑐᑦ ᐋᓐᓂᐊᓯᐅᑎᕈᕆᐅᕐᓴᕐᓂᑦᒧ ᐃᖅᑲᓇᐃᔭᖅᑎᑕᐅᓂᐊᖅᑐᑦ ᕿᑭᖅᑕᓂ ᐋᓐᓂᐊᕕᖕᒥ, ᑖᓐᓇ 
ᓇᓗᓇᐃᕐᓯᓯᒪᑦᑎᐊᖅᑐᖅ ᐃᓄᖁᑎᑦᑎᓐᓄᑦ ᑮᓇᐅᔭᓂᒃ ᐊᑐᖅᑎᓪᓗᑕ ᓄᒃᑎᕆᓯᒪᓕᕐᒪᑦ ᐅᖓᑖᓄᑦ 
ᐊᑐᖅᑕᐅᕙᓚᐅᕐᓯᒪᔪᑦ ᓴᓇᔨᖁᑎᖏᓐᓄᑦ. 
 
ᓯᕗᒧᐊᑦᑎᑦᓯᓯᒪᖕᒥᔪᒍᑦ ᓄᑖᓂᒃ ᓴᖅᑭᑦᓯᓂᕐᒥᒃ ᐃᒡᓗᓕᕆᓂᕐᒧᑦ ᐊᒻᒪ, ᐱᓕᕆᐊᕆᔭᐅᑎᓪᓗᒍ, 
ᐃᓕᓐᓂᐊᖅᑎᑦᓯᖃᑦᑕᕐᓂᐊᖅᑐᑦ ᐃᓄᖁᑎᑦᑎᓐᓂᒃ ᐊᑐᓕᖅᑎᑦᓯᑎᓪᓗᒋᑦ ᐅᑭᐅᖅᑕᖅᑐᕐᒥ ᐃᒡᓗᖃᖅᑎᑦᓯᕐᓂᒧᑦ 
ᐸᐸᑕᐅᔪᓂᑦ ᑮᓇᐅᔭᓂᑦ. ᐃᑲᔪᖅᑕᐅᓗᑎᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ $200 ᒥᓕᐊᓐᓂᒃ, ᓴᓇᓂᐊᖅᑐᒍᑦ 725-ᓂᒃ 
ᐊᑭᑐᓗᐊᖏᑦᑐᓂᒃ ᐃᒡᓗᓴᒃᓂ ᓄᓇᕗᑦ ᐃᓗᐊᓂ ᐊᕐᕌᒍᑦ ᐱᖓᓱᑦ ᐃᓗᐊᓂ.  ᑖᒃᑯᐊ ᐊᖏᕐᕋᐅᔪᑦ ᐃᑲᔪᕐᓯᓂᐊᖅᑐᑦ 
ᐃᒡᓗᑭᒃᓴᕐᓂᕐᒧᑦ ᐊᑲᐅᖏᓕᐅᕈᑎᖃᖏᓐᓂᖅᓴᐅᖁᓪᓗᒋᑦ, ᑖᒃᑯᐊ ᐃᒡᓗᓕᐅᓕᖅᐸᑕ ᐱᓕᕆᐊᒃᓴᐅᔪᑦ 
ᓴᖅᑭᑦᓯᓂᐊᖅᑐᑦ ᐱᕕᒃᓴᐅᔪᓂᒃ ᐊᑐᖅᑕᐅᔪᓐᓇᕐᓂᐊᖅᑐᓂᒃ ᓄᓇᓕᖕᓂ ᐃᖅᑲᓇᐃᔭᖅᑎᑦᓯᓗᑎᒃ, ᐱᓕᒻᒪᒃᓴᐃᓗᑎᒃ, 
ᐃᓕᓐᓂᐊᓯᓐᓇᑦ ᐃᖅᑲᓇᐃᔭᕐᓗᑎᒃ ᐊᒻᒪ ᐱᕙᓪᓕᐊᑎᑦᓯᓂᕐᒥᒃ ᐱᔅᓇᓯᐅᔪᓂᒃ. ᑖᓐᓇ ᐊᑑᑎᖃᒻᒪᕆᒃᑐᑦ 
ᐱᒋᐊᕈᑎᐅᔪᖅ ᓯᕗᒧᐊᒃᑎᑦᓯᓂᐊᖅᑐᖅ ᒐᕙᒪᒃᑕ ᓯᕕᑐᔪᒧᑦ ᑐᕌᒐᒃᓴᖓᓐᓂᒃ ᖃᓄᐃᖏᑦᓯᐊᓕᖁᓪᓗᒋᑦ ᓄᓇᓕᐅᔪᑦ, 
ᓴᓇᖁᓪᓗᒋᓪᓗ  ᓇᖕᒥᓂᖅ ᒪᑭᑕᔪᓐᓇᕐᓂᕐᒥᒃ ᐊᒻᒪ ᑲᔪᓯᖁᓪᓗᒋᑦ ᐃᓕᓐᓂᐊᕐᓂᕆᕙᒃᑕᖏᓐᓂᑦ. 

ᓱᕗᒧᐊᒃᑕᐅᑲᓐᓂᖁᓪᓗᒋᑦ ᑖᒃᑯᐊ ᑐᕌᒐᒃᓴᐅᔪᑦ, ᐱᒻᒪᕆᐅᔪᑎᒍᑦ ᓯᕗᒧᐊᒃᐸᓪᓕᐊᓕᖅᑐᒍᑦ ᓴᓇᔭᐅᓂᒃᓴᖓᓄᑦ 
ᓴᓇᔨᕈᕆᐅᕐᓴᕐᓂᑦᒧ ᐃᓕᓐᓂᐊᕐᕕᒃᓴᖅ ᑲᖏᕐᖠᓂᕐᒥ ᑖᓐᓇ ᐃᓕᓐᓂᐊᕐᕕᒃᓴᐅᓂᐊᖅᑐᖅ ᓴᓇᔨᕈᕆᐅᕐᓴᕐᒧᑦ 
ᓄᓇᕗᒧᑦ.  ᐊᒻᒪᓗ ᓴᓂᕐᕙᐃᓯᒪᓕᖅᑐᒍᑦ ᑮᓇᐅᔭᓂᒃ ᓄᑖᕈᕆᐊᕈᑎᒃᓴᖏᓐᓄᑦ ᐊᖏᓕᒋᐊᖅᑕᐅᔾᔪᑎᒃᓴᖏᓐᓄᓪᓗ 
ᓯᓚᑦᑐᓴᕐᕕᐅᔪᑦ ᐃᖃᓗᒃᑑᑦᑎᐊᕐᒥ ᐊᒻᒪ ᐃᖃᓗᖕᓂ. 
 
ᐅᖃᖅᑎᑦᑎᔨ ᑖᒃᑯᐊ ᐅᓄᖏᑦᑑᒐᓗᐊᑦ ᐆᒃᑐᑎᒋᔭᕗᑦ ᑮᓇᐅᔭᓂᒃ ᐊᑐᖅᑕᑦᑎᓐᓂ ᐱᖁᑎᕐᔪᐊᓂ ᓴᖅᑭᑦᑎᐸᓪᓕᐊᔪᑦ 
ᑮᓇᐅᔭᓕᐅᕈᑕᐅᓇᓱᐊᖅᑐᑦ ᐱᕈᕐᓴᔭᐅᑎᓪᓗᒋᑦ ᐊᒻᒪ ᐃᓅᓯᓕᕆᓂᕐᒧᑦ ᐱᕙᓪᓕᐊᖁᓪᓗᒍ.  
ᐃᖅᑲᓇᐃᔭᖃᑎᒋᔭᐅᓪᓗᑎᒃ ᑲᓇᑕᐅᑉ ᒐᕙᒪᒃᑯᖏᑦ ᐊᖅᑯᑎᒋᓪᓗᒋᑦ ᓄᓇᓕᑦ ᒐᕙᒪᖏᑦ ᓄᓇᖃᖅᑐᑦ ᐅᖓᓯᒃᑐᒥ 
ᐱᖁᑎᕐᔪᐊᒃᓴᖏᓐᓄᑦ ᑮᓇᐅᔭᖃᖅᑎᑦᓯᔾᔪᑎᑦ, ᐊᒻᒪ ᓄᓇᕗᒥ ᑲᑐᔾᔨᖃᑎᒌᑦ ᓄᓇᓕᑦ ᒐᕙᒪᖏᓐᓄᑦ, 
ᑐᓂᓯᓂᐊᖅᐳᒍᑦ ᐅᖓᑖᓂ $130 ᒥᓕᐊᓐ ᐊᕐᕌᒍᑦ ᑕᓪᓕᒪᑦ ᐃᓗᐊᓂ ᓄᓇᓕᖕᓄᑦ ᐱᖁᑎᕐᔪᐊᓕᐅᕐᓂᕐᒧᑦ 
ᐱᓕᕆᔾᔪᑎᒃᓴᓂᒃ. 
  
ᑖᒃᑯᐊ ᑮᓇᐅᔭᐃᑦ ᓴᓇᔾᔪᑕᐅᓂᐊᖅᑐᑦ ᐱᓕᕆᐊᓂᒃ ᓲᕐᓗ ᓄᓇᓕᖕᓂ ᐱᓐᖑᐊᕐᕕᖕᓂᒃ ᐊᒻᒪ ᓯᐊᕐᕆᔮᕐᕕᖕᓂᒃ. 
 
ᒐᕙᒪᕗᑦ ᐃᔨᒋᓂᖅᓴᐅᖏᓐᓇᖅᑎᓪᓗᒋᑦ ᐱᕈᖅᐸᓪᓕᐊᑎᑦᓯᓂᕐᒧᑦ ᑮᓇᐅᔭᓕᐅᕈᑎᓂᒃ, ᐊᖏᕐᓯᒪᓂᖃᑦᓯᐊᕐᒥᔪᒍᑦ 
ᓴᐳᒻᒥᒡᖠᕐᓂᕐᒥᒃ ᐃᓕᖅᑯᓯᑦᑎᓐᓂᒃ.  ᓴᓇᔭᐅᓂᖓ ᐱᖅᑯᓯᓕᕆᕕᐅᑉ, ᓄᓇᕗᒥ ᐃᓕᖅᑯᓯᕐᒧᑦ ᐃᓕᓐᓂᐊᕐᕕᒃᓴᖓ, 
ᑲᖏᖅᑐᒑᐱᖕᒥ ᑲᔪᓯᑎᑦᓯᓂᐊᖅᑐᖅ ᐊᓯᐅᔨᔭᐅᑦᑕᐃᓕᒐᓱᐊᕐᓂᖓᓂᒃ ᐃᓄᐃᑦ ᐃᓕᖅᑯᓯᖓᓐᓂᒃ ᐊᒻᒪ 
ᖃᐅᔨᒪᓂᕆᔭᖓᓐᓂᒃ.  ᐃᓕᓐᓂᐊᕐᕕᖃᕐᒥᓗᑎᒃ ᖃᒪᓂᑦᑐᐊᕐᒥ ᐊᒻᒪ ᐃᒡᓗᓕᖕᒥ, ᐊᑐᕈᓐᓇᕐᓂᐊᖅᐳᒍᑦ 
ᐊᔾᔨᒌᖏᑦᑐᓂᒃ ᐱᓕᕆᐊᓂᒃ ᐊᒻᒪ ᐅᐸᒐᕐᓂᕐᓂᕐᓴᐅᓗᑎᒃ ᓄᓇᕗᒥᐅᑕᐅᔪᓄᑦ.  ᐃᒪᓐᓇᐃᓐᓂᐊᖅᑐᖅ, 
ᐱᕕᒃᓴᖃᓕᕐᓗᑎᒃ ᐃᓄᐃᑦ ᐃᓕᖅᑯᓯᖓᓐᓄᑦ ᐊᒻᒪ ᖃᐅᔨᒪᓂᕆᔭᖓᑦ ᐱᕈᖅᐸᓪᓕᐊᖁᓪᓗᒍ ᐊᒻᒪ 
ᐊᑐᖅᑕᐅᑦᓯᐊᕐᓗᓂ. 
 
ᐱᒻᒪᕆᐅᖃᓯᐅᑎᖕᒥᔪᖅ ᑲᑎᒪᔨᖏᓐᓄᑦ ᒪᓕᒐᓕᐅᖅᑎᑦ ᐊᒻᒪ ᓂᕈᐊᖅᑎᐅᔪᓄᑦ ᑭᒡᒐᖅᑐᖅᑕᑦᑎᓐᓄᑦ, 
ᐱᓕᕆᐊᖃᐃᓐᓇᕐᓂᐊᖅᐳᒍᑦ ᐊᖏᕈᑎᒋᓯᒪᔭᑦᑎᓐᓄᑦ ᐃᑲᔪᖅᑐᐃᔪᒪᓪᓗᑕ ᐃᓅᓯᑦᑎᓐᓂ ᐃᑲᔪᖅᑕᐅᔭᕆᐊᖃᖅᑐᓂᒃ.  
ᓴᖅᑭᑦᓯᓂᐊᖅᐳᒍᑦ ᐱᖁᔭᕐᔪᐊᒃᓴᓂᒃ ᑕᕝᕙᓂ ᑲᑎᒪᕐᔪᐊᕐᓂᖏᓐᓂ ᒪᓕᒐᓕᐅᖅᑎᑦ ᑖᒃᓯᑎᒍᑦ ᐃᑲᔪᖅᑕᐅᔾᔪᑎᓂᒃ 
ᐊᐃᑉᐸᖃᖏᓪᖢᑎᒃ ᕿᑐᕐᖓᖃᖅᑐᓄᑦ ᓄᓇᕗᒥ ᐊᑐᒐᒃᓴᖏᓐᓂᒃ ᑕᐃᒃᑯᐊ ᐊᒃᓱᕈᓗᐊᒃᑲᓐᓂᓕᖅᐸᖕᒪᑕ 
ᑖᒃᓯᔭᕆᐊᖃᖅᑐᓄᑦ ᕿᑐᕐᖓᒥᖕᓂᒃ ᐸᖅᑭᒡᖠᖅᑎᓪᓗᒋᑦ. 
 
 
ᑭᒡᓕᖃᖅᑐᒥᒃ ᐊᐅᓚᑦᓯᓂᖅ 
 
ᑖᒃᑯᐊ ᑎᑎᕋᕐᓯᒪᔪᑦ ᐅᐱᓐᓇᖅᑑᔭᖅᑑᒐᓗᐊᑦ, ᑭᓯᐊᓂᓕ ᐅᓪᓗᒥ ᓵᑦᓯᓐᓂ ᓂᑯᕕᖓᓗᖓ ᑐᓂᓯᔪᓐᓇᖏᓐᓇᒪ 
ᓄᑖᓂᒃ ᐊᖏᕈᑎᐅᔪᓂᒃ ᐱᔪᒥᓇᖅᑐᓂᒡᓗ ᑮᓇᐅᔭᓂᒃ ᐊᑐᕐᓂᐊᖅᑐᓂᒃ ᓯᕗᓂᒃᓴᑦᑎᓐᓂ. 
 
ᑮᓇᐅᔭᓕᕆᔨᑦ ᒥᓂᔅᑕᖏᑦ ᕿᓚᓈᖅᐸᒃᑐᑦ ᐱᕕᒃᓴᖃᕈᒪᓪᓗᑎᒃ ᐊᕐᕌᒍᑕᒫᑦ ᑐᓴᖅᑎᑦᑎᓂᕐᒥᒃ ᓄᑖᓂᒃ 
ᐱᒋᐊᕈᑎᐅᓂᐊᖅᑐᓂᒃ ᑭᒡᒐᖅᑐᕐᓗᒋᑦ ᒐᕙᒪᖏᑦ.   ᒪᒥᐊᓇᖅᑑᒐᓗᐊᑦ ᑕᐃᒪᓐᓇᐃᖏᒻᒪᑦ ᐊᕐᕌᒍᒋᔭᑦᑎᓐᓂ, 
ᐊᑐᕐᓂᐊᖅᑕᕗᑦ ᑮᓇᐅᔭᖅᑐᕈᑎᒃᓴᑦ 2007/08-ᒧᑦ ᓱᕐᕋᒃᓯᒪᓗᐊᖏᓐᓂᖏᓐᓄᑦ. 
  
ᓂᕆᐅᑦᓯᐊᖅᑐᒍᑦ ᑮᓇᐅᔭᖁᑎᑦᑎᓐᓄᑦ ᖃᓄᐃᓐᓂᐅᔪᖅ ᐱᐅᓯᒋᐊᕐᓂᐊᖁᓪᓗᒍ ᐊᕐᕌᒍ ᑲᔪᓯᓂᖃᓕᖅᐸᑦ, ᑖᒃᑯᐊ 
ᑲᓇᑕᐅᑉ ᒐᕙᒪᒃᑯᖏᓐᓂᓐᖔᖅᐸᒃᑐᑦ ᑮᓇᐅᔭᐃᑦ ᐊᖏᕈᑎᖏᑦ ᑭᖑᓪᓕᖅᐹᕐᓯᐅᑎᖏᑦ ᓴᖅᑭᑕᐅᑎᓪᓗᒋᑦ. ᓄᑖᑦ 
ᑮᓇᐅᔭᐃᑦ ᐱᖃᑦᑕᖅᑕᕗᑦ ᐊᖏᖅᑕᐅᖃᑦᑕᖅᐳᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᐊᒻᒪ ᐅᓄᕐᓯᒋᐊᕐᓯᒪᓪᓗᑎᒃ, 
ᓴᖅᑭᑦᓯᔪᒫᖅᐳᒍᑦ ᐃᓚᒋᐊᕈᑎᒃᓴᓂᒃ ᑮᓇᐅᔭᖅᑐᕈᑎᒃᓴᓄᑦ 2007/08-ᒥ ᑭᐅᔭᖁᓪᓗᒋᑦ ᐊᑭᓕᕆᐊᖃᖅᑐᑦ 
ᐅᓄᕐᓯᕙᓪᓕᐊᔪᑦ ᐊᒻᒪᓗ ᓄᑖᑦ ᐱᒋᐊᕈᑎᒃᓴᐅᔪᑦ.  ᒫᓐᓇᐅᓂᖓᓂᓕ, ᑭᓯᐊᓂᓕ, ᐱᓕᕆᐊᖃᖅᑐᒍᑦ ᑲᒪᑦᓯᐊᕐᓂᕐᒥᒃ 
ᑭᓯᐊᓂ: ᐅᖓᑖᓄᐊᖅᑕᐃᓕᓪᓗᑕ ᑮᓇᐅᔭᖁᑎᑦᑕ. 

ᐅᖃᖅᑎᑦᑎᔨ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ ᐅᓪᓗᒥ ᓴᖅᑭᑕᒃᑲ ᓇᓗᓇᐃᕐᓯᓯᒪᕗᑦ ᒐᕙᒪᕗᑦ 
ᑭᐅᔪᓐᓇᑦᑎᐊᕐᓗᑎᒃ ᐊᒻᒪ ᓯᕗᓂᒃᓴᖃᑎᐊᕋᓱᓂᒧᑦ ᐱᓕᕆᐊᖃᕐᓂᖏᓐᓂᒃ.  ᑮᓇᐅᔭᓂᒃ ᑭᓯᐊᓂ ᐊᑐᕋᑦᑕ 
ᐊᑐᕈᓐᓇᖅᑕᑦᑎᓐᓂᒃ ᐱᔨᑦᓯᕈᑎᒋᔭᕆᐊᖃᖅᑕᖏᓐᓂᒃ ᓄᓇᕗᒧᑦ.  ᑕᐃᒪᐃᓕᐅᖅᑎᓪᓗᑕ, ᓴᓐᖓᒃᑎᑉᐸᓪᓕᐊᕙᕗᑦ 
ᑐᓐᖓᕕᖏᑦ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕈᖅᐸᓪᓕᐊᓂᐅᑉ ᐊᒻᒪ ᓴᓇᓗᑕ ᑐᓐᖓᕕᒃᓴᒥᒃ ᑲᔪᓯᖁᓪᓗᒋᑦ 
ᐃᓅᓯᓕᕆᔾᔪᓄᑦ ᐱᓕᕆᐊᖑᔪᑦ. 
 
ᑖᓐᓇ ᐱᐅᓯᐅᔪᖅ ᒪᓕᒃᓯᒪᑦᑎᐊᖅᐳᖅ ᐱᓇᓱᐊᖅᑕᕗᒥᒃ ᐊᒻᒪ ᐱᖃᓯᐅᔾᔨᓯᒪᓪᓗᓂ ᓴᓐᖏᔪᒃᑯᑦ ᓄᓇᕗᒥᐅᑦ 
ᐱᔪᒪᓂᕆᔭᖓᓐᓂᒃ ᓇᖕᒥᓂᖅ ᒪᑭᑕᔪᓐᓇᕐᓂᕐᒥᒃ. 
 
ᓯᕗᓕᒥᓂᖅᐴᑦ ᐃᓄᐃᑦ ᐊᖅᑯᓵᖃᑦᑕᕐᓯᒪᖕᒪᑕ ᐊᒡᓱᕈᕐᓇᖅᑐᑯᑦ, ᐅᕙᒍᑦᑕᐅᖅ ᐊᓂᒍᐃᔭᕆᐊᖃᕋᑦᑕ 
ᑐᓗᖅᑕᕈᑎᒋᔭᑦᑎᓐᓂᒃ ᐅᓪᓗᒥ ᐃᖅᑲᓇᐃᔭᓕᖅᐸᓪᓕᐊᑎᓪᓗᑕ ᐱᐅᓂᖅᓴᒥᒃ ᓯᕗᓂᒃᓴᖃᕐᓂᕐᒧᑦ.  ᑖᓐᓇ 
ᓯᕗᓂᒃᓴᐅᔪᖅ ᐅᓪᓗᒥ ᒪᑐᐃᖅᐸᓪᓕᐊᑐᐃᓐᓇᖅᑐᖅ ᓵᑦᑎᓐᓂ; ᓄᑖᓂᒃ ᐊᖏᕐᕋᓕᐅᓕᖅᑎᓪᓗᒋᑦ ᐊᒻᒪ 
ᐃᓕᓐᓂᐊᕐᕕᓕᐅᓕᖅᑎᓪᓗᒋᑦ, ᓄᑖᑦ ᐱᔅᓇᓯᐅᔪᑦ ᐊᒻᒪ ᐃᖅᑲᓇᐃᔮᒃᓴᐅᓕᖅᑎᓪᓗᒋᑦ, ᐊᒻᒪ ᓄᑖᓂᒃ 
ᓂᕆᐅᖕᓂᖃᓕᕐᓗᑎᒃ ᓄᓇᓕᖁᑎᒋᔭᕗᑦ. 
 
ᐊᔾᔨᖓᒍᑦ ᐊᖓᔪᖅᑳᑦᑕ ᐊᒻᒪ ᐃᑦᑐᕆᓚᐅᖅᑕᑦᑕ ᓂᖏᐅᕆᓚᐅᖅᑕᑦᑕ ᐊᒃᓱᕈᕐᓂᕆᓚᐅᖅᑕᖏᑦ ᑕᑯᔪᒪᓪᓗᑎᒃ 
ᓄᓇᕗᑦ  ᐱᓐᖑᖁᓪᓗᒍ, ᐅᓪᓗᒥᐅᓕᖅᑐᖅ ᐱᓕᕆᔭᕆᐊᖃᓕᕋᑦᑕ ᐃᓂᒃᓴᓕᐅᖁᓪᓗᑕ ᐱᐅᓂᖅᓴᒥᒃ 
ᖃᐅᒃᐸᖃᕐᓂᐊᕋᑦᑕ.  ᖃᐅᔨᐃᓴᓗᑕ ᐊᑐᓂ ᖃᓄᐃᓕᐅᕈᓐᓇᕐᒪᖔᑦᑕ ᑲᔪᓯᖁᓪᓗᑕ ᓴᓇᓂᕐᒥᒃ ᓴᓐᖏᓂᖅᓴᒥᒃ 
ᓄᓇᕗᖃᖁᓪᓗᒋᑦ ᕿᑐᕐᖓᕗᑦ ᐊᒻᒪ ᑭᖑᕚᕆᓂᐊᖅᑕᕗᑦ. 
 
ᐅᒃᐱᕈᓱᒃᐳᖓ, ᑐᑭᓯᓯᒪᑦᑎᐊᓗᑎᒃ ᐃᑲᔪᖅᑐᐃᓂᐊᕐᓂᖏᓐᓂᒃ ᐃᓘᓐᓇᖏᑦ ᓄᓇᕗᒥᐅᑕᐅᔪᑦ, ᓯᕗᒧᐊᑦᓯᐊᖅᑎᓪᓗᑕ.  
ᐄᓛᒃ, ᖃᐅᔨᒪᑦᓯᐊᖅᑐᖓ ᑲᓇᑕᒥᐅᑕᐅᔪᑦ ᓯᒡᔭᒥᑦ ᓯᒡᔭᒧᑦ ᓄᓇᖃᖅᑐᑦ ᐅᐱᒍᓱᖕᓂᐊᕐᓂᖏᓐᓂᒃ 
ᓯᕗᒧᐊᒃᐸᓪᓕᐊᓂᕆᔭᑦᑎᓐᓂᒃ ᓴᓇᕙᓪᓕᐊᑎᓪᓗᑎᒍ ᓄᑖᒻᒪᕆᐅᔪᖅ ᓄᓇᕗᑦ.  ᐅᒃᐱᕈᓱᒃᐳᖓ ᐅᓪᓗᒥᐅᓕᖅᑐᖅ 
ᑕᑯᓂᐊᕐᓂᑦᑎᓐᓂᒃ ᖁᕝᕙᓯᖕᓂᖅᐹᖑᔪᑦ ᓂᕆᐅᒋᔭᕗᑦ ᓴᖅᑭᑎᓪᓗᒋᑦ ᐊᒻᒪ ᐱᔾᔪᑎᒃᓴᖃᑦᓯᐊᖅᑐᒍᑦ ᓴᓐᖔᒃᓯᕐᓂᕐᒥᒃ 
ᓯᕗᓂᒃᓴᑦᑎᓐᓂᒃ ᓇᓗᖅᑯᑎᖏᓪᓗᑕ. 
 
ᒪ'ᓇ. 
 


